
chiqarishga bolalikdan eʼtibor qaratib, ularning kamoloti uchun barcha imkoniyatlarni safarbar 

etish kerakligini taʼkidlab oʻtishi bejizga emas. Sababi, ilm-fanga eʼtibor davlatni taraqqiy 

ettirishning muhim omili boʻlib hisoblanadi. Oʻz davrida faoliyatini maʼrifatparvarlikdan 

boshlagan jadidlar ham bu jihatlarni yaxshi anglagan holda, maorifni yuksaltirish uchun bor 

imkoniyatlarini ishga soldilar, oʻz davlatlarini boshqa rivojlangan davlatlar qatoridan oʻrin 

olishini maqsad qilgan holda samarali faoliyat olib bordilar.  

Mavzuga oid adabiyotlar tahlili. Buxoro amirligida jadidlar tomonidan XIX asr oxirlari 

– XX asr boshlarida maorif sohasida amalga oshirgan ishlari, matbuotchilik faoliyati manbalar 

va manbashunoslarning tadqiqotlari asosida tahlil qilinadi. Jumladan, jadid maʼrifatparvarlari 

Mirzo Sirojiddin Hakim, Sadriddin Ayniylar oʻzi yashab turgan davrda jadidlarning maorif 

sohasidagi islohotchilik loyihalariga oʻz hissalarini qoʻshgan va shu davrdagi ijtimoiy, iqtisodiy, 

siyosiy jarayonlarning guvohi boʻlganlar. Shundan kelib chiqib, ushbu maqolani yoritishda 

yuqorida nomlari keltirilgan maʼrifatparvarlarning asarlaridan foydalanildi. Shuningdek, XIX 

asr oxiri – XX asrlarda yashagan jadidlarning faoliyatini har tomonlama tadqiq etib oʻrgangan 

tarixchi olimlar Q.Rajabov, D.Jamolova, F.Bobojonovaning ilmiy ishlarining mahsuli boʻlgan 

monografiya, ilmiy maqolalaridan ham foydalanildi. 

Tadqiqot metodologiyasi. Maqolada XIX asr oxiri – XX asrlarda yashagan jadidlarning 

faoliyatini yoritib berishda sintez, kompleks yondashuv, tizimli yondashuv, kontent analiz, 

qiyosiy tahlil, dialektik, usullaridan foydalanildi. 

Tahlil va natijalar. XIX asr oxiri – XX asr boshlarida Turkiston, Buxoro va Xiva 

hududlarida jadidchilik namoyondalari yetishib chiqib, oʻz davlatlarida taʼlim tizimini isloh 

qilishga qaratilgan xatti – harakatlarni amalga oshirdilar. Jumladan, Buxoro amirligida yashab, 

faoliyat olib borayotgan taraqqiyparvarlar ham maorif tizimini tubdan yaxshilash choralarini 

koʻrdilar. Buxoro amirligida XIX asr oxiri- XX asr boshlarida boʻlib oʻtgan transformatsion 

oʻzgarishlar ham koʻplab sohalar qatori maorif tizimiga yangiliklarni olib kirdi. Buxoro amiri 

Amir Abdulahadxon (1885 — 1910) ning Qrim, Kavkazga sayohatlari davrida qirim-tatar 

maʼrifatparvari Ismoil Gaspirinskiy bilan uchrashuvlari, amirning taklifi bilan, Ismoil 

Gaspirinskiyning Turkistonning bir qancha shaharlariga sayohati, jadidlarning taraqqiy etgan 

davlatlardagi taʼlim taraqqiyotini kuzatishi bularning barchasi maorif sohasida yangiliklarning 

paydo boʻlishiga olib keldi.  

Jadidchilik harakati tashabbuskorlari jamiyatni qoloqlikdan taraqqiyotga olib chiqishda 

taʼlim tizimining roli beqiyos ekanligini anglaganlar. Shu tufayli jadidlarning dastlabki faoliyati 

taʼlim tizimini isloh qilishdan boshlandi. Musulmon maktablaridagi oʻquv jarayonini isloh qilish 

— jadidchilik harakatining asoschisi qirim-tatar maʼrifatparvari Ismoil Gaspirinskiy (1851- 

1914) nomi   bilan bogʻliqdir. U Qrimning Boqchasaroy shahrida 1884- yilda yangi usul 

maktabini tashkil etdi va ushbu maktab usuli savtiya (tovush usuli), usuli jadid (yangi usul) 

nomlarini oldi. Buxoro amiri Abdulahad Boqchasaroyda Ismoil Gaspirinskiy bilan tanishib, 

uzoq suhbatlashdi va uni Buxoroga taklif etdi. Bu taklifni mamnuniyat bilan qabul qilgan Ismoil 

Gaspirinskiy 1893- yilning may oyida Buxoroga tashrif buyurdi. Shundan soʻng, 

Buxoroda   birinchi jadid maktabi ochilib, unga Muzaffariya deb nom berildi [4.91-93]. 

Keyinchalik, bunday maktablar boshqa hududlarda ham keng tarqaldi. Dastlab, amirlikda 

1900-1903 yillarda yangi usul maktablarini tatar oʻqituvchilari ochib, dars oʻtishgan [4.94]. Bu 

maktablar Buxoro xalqining ilgʻor qatlami vakillarini jalb etib, ular tomonidan ham 1903-1906 

yillarda jadid maktablari ochildi. Ammo ushbu maktablar diniy mutaassib ulamolarning tazyiqi 

ostida 1909-yil sentabr oyiga kelib butunlay yopiladi [3.202]. Ammo, ulamolar ichida ham ilgʻor 

fikrli shaxslar ham boʻlib, ular orasida Mufti Ikrom mashhur edi. Uning asl – ism sharifi 

Muhammad Ikrom ibn Abdusalom boʻlib, u Buxoro amirligida Domla Ikromcha nomi bilan 

mashhur boʻlgan. U 1894 – 1896 yillarda hajga borib, oʻsha vaqtdagi Istanbul, Bagʻdod, Sheroz 

va boshqa islomiy shaharlardagi taraqqiyotni koʻrib taʼsirlangan. Safardan qaytgach, Buxoro 

madrasalaridagi taʼlim dasturlarini tanqid qilib, 1912-yilda Yangi Buxoro (Kogon)da 

“Uyqudagilarni uygʻotish va johillarga bildirish” nomli kitobini nashr ettirgan. Shuningdek, u 

jadid maktablarini tashkil etish tarafdori boʻlib, oʻzi ham Qorakoʻlda qozilik qilgan davrda jadid 

maktabini ochgan edi. Biroq, 1917 –yilning aprel oyida mutaassib ulamolarning tazyiqi ostida 

bu jadid maktabi ham yopiladi [5.159-160]. 

Amir Olimxon hukmronligi davrida jadidlar harakati ham rivojlanib borib, ular xalq 

orasida maorif va tarbiya ishlarini hamda millatning siyosiy ongini yuksaltirish borasida 

jonbozlik koʻrsatadilar. Jumladan, Sadriddin Ayniyning qayd etishicha, jadidlar tomonidan Amir 

Abdulahad hukmronligining soʻnggi yillarida tashkil etilgan “Tarbiyayi atfol” (Bolalar tarbiyasi) 

nomli tashkilot xalq orasida ilm va maorifni keng tarqalishiga xizmat qilib, ayni paytda ilmga 

chanqoq yoshlarni Istanbulga ilm olib kelishi uchun sharoit yaratish bilan ham shugʻullanadi. 

Tashkilot tomonidan 1911- yilda Istanbul maktablariga 15 nafar buxorolik, 1912 yilda 30 nafar 

yoshlar oʻqishga yuboriladi [5.232-234]. 

Millat maʼnaviyatini isloh etish, odamlarni maʼrifatli qilish, olamga ochiq nazar bilan 

boqishga oʻrgatish va mudroq tafakkurni uygʻotishning eng asosiy omili sifatida jadidlar 

matbuotning qadrini baland koʻtardi. Ularning saʼy- harakatlari bilan amirlikda matbuot ham 

rivojlanadi. 1912- yilda 11- martda “Buxoroyi sharif” (forsiy tilda), hamda 14- iyulda “Turon” 

(turkiy tilda) nomli ilk jadid gazetalari nashr etiladi [6.40]. Ushbu gazetalar amirlikda madaniy- 

maʼrifiy ishlarni jonlantirishda muhim rol oʻynaydi. Gazetalarni moddiy jihatdan taʼminlash va 

nashr ishlarini yoʻlga qoʻyishda maʼrifatparvar jadidlar jonbozlik koʻrsatishadi. Shulardan biri 

mashhur sayyoh, tabib va maʼrifatparvar Mirza Sirojiddin Hakim (1877- 1914) boʻlib, u 

Istanbulda taʼlim olishidan tashqari, XX asr boshlarida Tehrondagi Amerika tibbiyot kolleji va 

Shveysariyadagi Bern universitetida tahsil olgan dastlabki oʻzbek yoshlaridan biri boʻlgan. U 

oʻzining 1912- yilda Yangi Buxoro (Kogon) da nashr etilgan “Tuhfayi ahli Buxoro” (Buxoro 

ahliga tuhfa) nomli asarida Yevropa va Sharq mamlakatlarida qilgan sayohatini tasvirlab, 

Buxoroni ham shunday madaniyati rivojlangan davlatlar safida koʻrishni istaydi [6.40]. Mirza 

Sirojiddin Hakim chet ellarda boʻlganida u yerdagi taʼlim tizimini ham yaxshi oʻrganadi va 

Buxorodagi taʼlim bilan quyidagicha taqqoslaydi: Yevropada maktab va madrasalarni koʻrib 

oʻzimizdagi maktab va madrasalar keldi, esladim- u, yuragim gʻam va afsusga toʻldi. Nega bizni 

millatimiz ilmni shuncha xor qilib, uni tark etadi?… “Eron ulamolari ilm va sanʼatga gʻayratli, 

ishtiyoqli boʻlib, hamma shaharlarda maktablar ochgan. Tehronda jadid anʼanaviy maktablari, 

dorulmuallimin, dorulfunun, siyosiy madrasa, harbiy madrasa, tibbiy madrasa mavjud. 

Muallimlari Farangiston (Fransiya)da tahsil olishgan [2.84-85].  
Shu kabi maʼrifatparvar jadidlar gazetalarda amirlikning ijtimoiy- iqtisodiy hayoti 

masalalariga doir bir qancha maqolalarni chop ettirganlar. Birgina, Mirza Sirojiddin Hakim 

“Buxoroyi sharif” gazetasiga 30 dan ortiq maqolalari bilan qatnashgan [6.40]. Biroq, 

jadidlarning bu kabi maʼrifatparvarlik ishlari mutaassib ulamolar hamda Rossiya siyosiy 

agentligiga yoqmaydi. 1913- yil 12- yanvarda Rossiya siyosiy agenti vakili Petrovning imzosi 

bilan yozilgan maktubdagi talab bilan “Buxoroyi sharif” hamda “Turon” gazetalarning nashr 

etilishi toʻxtatildi. Shu kungacha, “Buxoroyi sharif” gazetasining 153 soni, “Turon” gazetasining 

49 soni chiqqan boʻlib, endilikda ular oʻz faoliyatini butunlay toʻxtatadi [3.242]. 

Sadriddin Ayniyning yozishicha, 1914- yil martda Buxoro jadidlari tomonidan kitob 

bilan savdo qiluvchi “Maʼrifat” kutubxonasi tashkil qilinadi. Bu kutubxonada Istanbul, Boku va 

Rossiyaning shaharlarida nashr qilingan asarlar ham bor edi. Shu yilda “Barakat shirkati” ham 

ochiladi. Shirkat amirlik hududlarida kitob doʻkonlari tashkil qilib, ziyo tarqatishni maqsad 

qilib qoʻyadi. Xalq orasida ushbu shirkat “jadidlar shirkati” deb ham nom olgan [3.244-246]. 

Xulosa. Jadid maʼrifatparvarlari murakkab, ziddiyatli davrlarda ham oʻzlarining 

islohotchilik faoliyatlarini davom ettirdilar. Taraqqiyparvarlar tomonidan amalga oshirilgan 

eski usuldagi maktablarni isloh etish, iqtidorli yoshlarni chet elga yuborish, teatr sahnalarini 

ibratxonaga aylantirish, milliy matbuotni yaratish kabi ishlari kundalik hayotga, odamlarga, 

jamiyatga taʼsiri kuchli boʻldi. Matbuotning vujudga kelishi odamlarning ijtimoiy hayotiga faol 

aralashishi va dunyodan xabardor boʻlishi uchun muhim ahamiyat kasb etdi va maʼnaviy 

ehtiyojga aylandi. Jadidlar keyinchalik 1920-yil sentabrda Buxoro amirligi davlati tugatilib, 

BXSR davlati tashkil topgan davrda ham oʻzlarining maorif, matbuot sohasidagi faoliyatlarini 

davom ettirdilar. Shuningdek, oʻz faoliyatini maʼrifatparvarlikdan boshlagan jadidlar 

keyinchalik xalq orasida rahbar kuch sifatida milliy, demokratik va ozodlik harakatlariga ham 

boshchilik qilib, jahonda munosib oʻrniga ega boʻlgan milliy davlatchilikni tiklash borasidagi 

saʼy-harakatlarni ham amalga oshirdilar. 

